კაზუსი სამოქალაქო სამართალში
2017 წლის 10 დეკემბერს დემურ კახიძემ მემკვიდრეობით მიიღო გარდაცვლილი დედის სახლი ანდერძით. დეკემბრის ბოლოს დემური თავის მეზობელს კახას დაჰპირდა, რომ მის შვილს აჩუქებდა მემკვიდრეობით მიღებულ სახლს, როცა კახას შვილი დაამთავრებდა სკოლას. 2018 წლის 10 იანვარს ჩუქების დაპირება გაფორმდა კანონით დადგენილი წესის მიხედვით. ჩუქების დაპირებიდან 2 წლის შემდეგ კახას შვილმა დაამთავრა სკოლა, მაგრამ დემურმა უარი განაცხადა დაპირებული სახლის კახას შვილისთვის საჩუქრად გადაცემაზე იმ მოტივით, რომ მას შეეძინა მესამე შვილი, რის გამოც შეიცვალა მისი ოჯახური მდგომარეობა და აღარ შეუძლია სახლის ჩუქება. კახამ სარჩელით მიმართა სასამართლოს და მოითხოვა დემურისგან დაპირების იძულებით აღსრულება, ასევე მისთვის და მისი შვილისთვის მიყენებული მორალური ზიანის ანაზღაურება. კახა თავის მოთხოვნებს იმით ასაბუთებდა, რომ მართალია დამპირებელს შეეძინა მესამე შვილი, მაგრამ მას ეს საცხოვრებელი სრულებით არ ჭირდება, რადგან მის გარდა აქვს კიდევ 2 საცხოვრებელი სახლი და, შესაბამისად, მისი ქონებრივი მდგომარეობა არ გაუარესებულა, ხოლო თვითონ იგი კი განიცდის საცხოვრებელი ფართის სივიწროვეს, რადგან მრავალშვილიანია და თანაც შრომისუუნარო.
როგორ გადავწყვიტოთ დავა?
კაზუსი ადმინისტრაციულ სამართალში
მოქალაქე გიორგი დავითიძემ, რომელიც ბოლო ორი წელია მუდმივად ცხოვრობს ლონდონში, განცხადებით მიმართა სსიპ სახელმწიფო ქონების ეროვნულ სააგენტოს მოითხოვა მცხეთის მუნიციპალიტეტში 20ჰა მუნიციპალური ქონების, რომლის საბაზრო ღირებულება შეადგენდა 100 000 ლარს, აუქციონის წესით მიყიდვა. 
სსიპ სახელმწიფო ქონების ეროვნულმა სააგენტომ განცხადების მიღებიდან ორი დღის ვადაში ჩაატარა ადმინისტრაციული წარმოება ადმინისტრაციული წარმოების ფორმის განსაზღვრის მიზნით და განსაზღვრა გ.დავითიძის განცხადებასთან დაკავშირებით ფორმალური ადმინისტრაციული წარმოების გამოყენება. ამავე გადაწყვეტილებით, საჯაროდ გამოქვეყნდა საქმის მასალები და განისაზღვრა 30 დღის ვადა შესაბამისი მოსაზრებების წარმოსადგენად.
3 დღის შემდეგ სსიპ სახელმწიფო ქონების ეროვნულმა სააგენტომ აღმოაჩინა, რომ განცხადება არ აკმაყოფილებდა რეკვიზიტულ მოთხოვნებს და მიმდინარე წარმოების პარალელურად გიორგი დავითიძეს განუსაზღვრა 3 დღის ვადა ხარვეზის შესავსებად. 
ფორმალური განხილვისთვის განსაზღვრული ვადის ამოწურვის შემდეგ სსიპ სახელმწიფო ქონების ეროვნული სააგენტოს შესაბამისმა კომისიამ, კოლეგიური წესით, სხდომაზე 2 წევრის მონაწილეობით ერთხმად მიიღო გადაწყვეტილება გიორგი დავითიძის მოთხოვნის დაკმაყოფილების თაობაზე.  

შეაფასოთ სამართლებრივი მდგომარეობა
კაზუსი სისხლის სამართალში

გიორგი გიორგაძე ნასამართლევი იყო წარსულში ჩადენილი დანაშაულისთვის (კერძოდ, მას შემთხვევით შემოაკვდა პიროვნება მანქანის მართვის წესების დარღვევის შედეგად). ეს ფაქტი მოხდა 2021 წელს. 2023 წლის 10 მარტს მან ჩაიდინა ქურდობა, კერძოდ, მაღაზიიდან მოიპარა 160 ლარის ღირებულების პროდუქცია (დანაშაული გათვალისწინებული საქართველოს სსკ-ის 177-ე მუხლის მე-2 ნაწილით, სასჯელი: 3-დან 5 წლამდე). პირველი ინსტანციის სასამართლომ მიიჩნია, რომ მართალია, სახეზე იყო გიორგი გიორგაძის მხრიდან დანაშაულის რეციდივი, მაგრამ თავად დანაშაული იყო ნაკლებად მძიმე და გიორგი გიორგაძეს მიუსაჯა პირობითი მსჯავრი - 3 წელი.
პირველი ინსტანციის სასამართლოს გადაწყვეტილება გასაჩივრებულ იქნა აპელაციაში. სააპელაციო სასამართლომ გააუქმა პირველი ინსტანციის სასამართლოს გადაწყვეტილება და გიორგი გიორგაძეს მიუსაჯა თავისუფლების აღკვეთა 4 წლის ვადით. ასევე ჩათვალა, რომ გიორგი გიორგაძეს მხრიდან სახეზე არ გვაქვს დანაშაულის რეციდივი. 

